
 
 
 

 

 

Setur sér markmið 

á hverjum degi 

 
Hann er þekktur fyrir smitandi hlátur og á það til að 
bresta í söng við ýmis tækifæri. Hann er metnaðar- 
gjarn og þrautseigur, hann er Kristján Tryggvi 
Högnason, forstöðumaður vöruhúsadeildar. 
Við hittum Kitta, eins og hann er oftast kallaður, 
á skrifstofu hans í vikunni og tókum hann tali. 
 

 
 
Vöruhúsadeild – þrjár einingar 
Deildin hans Kitta samanstendur af 
þremur megin einingum, vöruhúsi 
Landflutninga, Vöruhúsi B, þar sem t.d. 
grófvara er tekin inn og Vörumiðstöðinni, 
en þar er tollvörugeymsla, gámalosun og 
hýsing. 

“Við leggjum metnað okkar í þjónustuna 
því við vitum að þannig höldum við 
kúnnunum, þeir kunna að meta góða 
þjónustu og taka hana inn í 
heildarmyndina þegar samstarf er skoðað. 
Þeir horfa ekki bara á verð” segir Kristján 
og rifjar upp atvik þar sem viðmót og 
þjónusta starfsmanna vöruhúsadeildar 
skipti sköpum þegar viðskiptavinur valdi 
sér samstarfsaðila. 

“Tölvukerfi okkar bjóða upp á marga 
möguleika, t.d. rauntímaskráningu, þannig 
að viðskiptavinurinn getur á hverjum tíma 
séð hver staðan er á birgðunum”. 

 
Starfsmenn vöruhúsadeildar að störfum 

Í Landflutningahlutanum eru 28 
starfsmenn sem vinna á vöktum frá kl. 
06.00 til kl.19.30 við afhendingu og losun 
á vörum sem koma utan að landi eða á leið 
þangað. “Allar vörur eru strikamerktar í 
Landflutningum í Reykjavík sem bætir 
rekjanleika og skráningarferli. 
Tryggingar hafa einnig batnað og 
einfaldast til muna. Sama má segja um 
vigtun og mælingu, en þar hafa verið 
gerðar talsverðar breytingar á 
verkferlsum öllum til hagsbóta”. 

Í Vöruhúsi B eru fjórir starfsmenn sem reka 
þann hluta starfseminnar af mikilli 
fagmennsku. 
Í Vörumiðstöðinni eru 60 starfsmenn. Þeir 
vinna einnig á vöktum á tímabilinu frá kl. 
06.00 19.00. “Við höfum vinnuaflið mjög 
hreyfanlegt milli eininganna innan 
Vörumiðstöðvarinnar, þannig hefur náðst 
mjög góður árangur í stjórnun og 
starfsmannahaldi. Afköst eru góð, þjónustan 
góð og vel fylgst með þróun mála þannig að 
auðvelt sé að bregðast við breytingum. 
Sveigjanleikinn skiptir sköpum”. 
 
“Vöruhúsadeildin er skilgreind sem 
matvælafyrirtæki þar sem við flytjum og 
geymum matvæli. Því fylgir að uppfylla 
verður ýmis lög og reglugerðir um 
matvælaflutninga og -geymslu. Þar stöndum 
við okkur nokkuð vel þó svo að stærð 
markaðarins hafi á vissan hátt takmarkandi 
áhrif”  
 
Trúir á spár og markmiðasetningu 

“Ég trúi því að þeim mun betur sem þú þekkir 
reksturinn þinn, þekkir viðskiptavini þína og 
þeirra þarfir á hverjum tíma, þeim mun betri 
spár geturðu gert og þeim mun meiri árangri 
nærðu”. “Það er þessi næmni sem skiptir 
sköpum – ef hún er til staðar áttu mun 
auðveldara með að bregðast við aðstæðum 
og gera nauðsynlegar breytingar” segir Kitti 
með miklum sannfæringarkrafti.. 
“Núna snýst allt um að ná árangri í kreppu. Í 
dag búum við við allt aðrar aðstæður en fyrir 
3 árum þegar ég var að byrja hér hjá 
Samskipum. 
Núna treystum við ekki bara á innflutninginn 
heldur ekki síður á framleiðslufyrirtækin. Ég 
er sannfærður um að við eigum ýmis 
tækifæri þar. Það skapast ýmis tækifæri í 
kreppu, það er staðreynd, t.d er sú staða uppi 
á borðinu núna að breytilegur kostnaður er 
ekki vondur kostnaður heldur góður kostur. 
Þetta gefur okkur ýmsa möguleika en margar 
mis-brjálaðar hugmyndir hafa komið upp og 
ég er sannfærður um að út úr þeirri 

hugmyndavinnu á eftir að koma margt 
gott” segir Kitti og hlær. 
 
Erfiðir og krefjandi tímar  
Það hefur ekki verið eintómur dans á 
rósum undanfarið í vöruhúsadeildinni. 
Starfsmönnum hefur fækkað 
umtalsvert sem er alltaf erfitt og reynir 
á stjórnendur og leiðtoga. “Ég trúi á 
fjölbreytileikann, ég er sannfærður um 
að hópur sem samanstendur af 
allskonar fólki nær meiri árangri en ef 
allir eru eins. 
Ég vil stjórna vinnustað þar sem 
fjölbreytni ræður ríkjum, staður sem 
hentar flestum, þar næst árangur. Ég er 
með góðan hóp af fólki sem leggur sig 
allan fram, er sveigjanlegur og vill ná 
árangri”, segir Kristján stoltur af sínum ! 
 
Búfræðingurinn úr fjörunni á 

Neskaupstað 
Kristján er fæddur á Norðfirði, einn átta 
systkina en faðir hans var skipstjóri. 
Hann ólst upp við sjóinn og hugur hans 
stóð til fiskeldis eða eitthvers því 
tengdu. Hann er búfræðingur að mennt 
af fiskeldisbraut en fór síðan í 
matvælafræði í HÍ. Hann er giftur 
stelpunni sem hann hefur þekkt frá því 
hann var 16 ára og hún 14. Saman eiga 
þau tvo drengi, annan 20 ára sem er að 
hefja nám á viðskiptalögfræði á Bifröst 
í haust og hinn er 10 ára gutti. 

Kristján var hjá Aðföngum áður en hann 
kom til Samskipa. Þar stjórnaði hann 
vöruhúsi og tengdum tölvukerfum í átta 
ár. Áður starfaði hann um tíma hjá 
Heilbrigðiseftirlitinu. 
 
Kristján er mikill útivistarmaður, hleypur 
um fjöll og firnindi og nýtur þess. Hann 
hefur alltaf lagt stund á einhverja 
heilsurækt en eldri drengurinn hans er 
fatlaður og miðaðist útivist fjölskyldunnar 
við hans þarfir. 
 
“Ég reyni alltaf að halda mér í góðu formi 
en reyni jafnframt að láta ekki metnaðinn 
fara alveg með mig. Ég set mér alltaf 
markmið í líkamsræktinni eins og í öllu 
öðru. Fyrst var það að hlaupa 10K á innan 
við 60 mín sem ég náði 2006 og nú í sumar 
var það Hvannadalshnjúkur”. 

 
Kristján kominn í mark í Barðsneshlaupinu 
2008 

“Já, og svo er ég í kór, Karlakór Kópavogs, þar 
fæ ég útrás fyrir söngþörf mína. Ég 
uppgötvaði reyndar eftir að ég kom í kórinn 

að ég er ekki eins góður söngvari og ég 
taldi mig vera” segir Kitti og hlær 
ógurlega. 
 

Setur sér markmið á hverjum degi 
Kristján segist setja sér markmið á 
hverjum degi bæði persónuleg og í 
vinnunni. “Ég þarf alltaf að hafa 
eitthvað að stefna að, það nærir 
metnaðinn. Næst á dagskrá hjá mér er 
að hefja MBA nám í haust í HÍ og hlakka 
ég mikið til. Ég veit að það mun krefjast 
einhverra persónulegra fórna en ég veit 
líka ég mun fá svo mikið í staðinn. Svo 
er að takast á við þær breyttu aðstæður 
sem nýtt rekstrarumhverfi skapar, snúa 
þeim upp í tækifæri og leitast við að 
reka vöruhúsadeildina mína sem best, 
bæði viðskiptavinum og Samskipum til 
framdráttar”. 
 
 

 
 

 




